
Guillermo Amorebieta - Argentinako Sosba sindikatuko kidea 

«Ezin dugu ura multinazionalen esku utzi, ez baita salerosketarako gaia» 

Argentinako sindikalistaren aburuz, ura kudeatzeko beste sistema bat aurkitu behar da, eta Buenos Airesko OSBA enpresa pribatizatu osteko esperientzia jartzen du horren adibidetzat. 

GOTZON HERMOSILLA - BILBO 

Guillermo Amorebieta Buenos Airesko SOSBA ur zerbitzuen sindikatuko zuzendaritzako kidea da. Horretaz gain, Hego Amerikako ur zerbitzuetako sindikatuen koordinatzailea ere bada. Egunotan Euskal Herrian izan da, Por un modelo público del agua liburua aurkezteko. Liburu horretan, ura esparru publikotik kudeatzeko zenbait eredu eta adibide ematen dira, mundu osoan jasotakoak; horien artean, Buenos Aireskoa ere agertzen da. 

Zertan da berezia Buenos Airesko esperientzia, ur zerbitzuen kudeaketari dagokionez? 

Gure enpresa, OSBA (Obras Sanitarias de Buenos Aires) 1999an pribatizatu zuten, horren kontrako borroka luze baten ostean. Urte hartan Gobernuak konpromisoak zituen AEBetako Gobernuarekin, eta kontzesioaren zatirik handiena AEBetako enpresa bati eman zioten. Kontzesioak 46 udalerritako 74 hiri hartzen zituen bi urtez, eta sekulako tragedia izan zen herrialdeko biztanleentzat, gaitasun tekniko ezagatik eta finantza arazoengatik. Garai hartan zerbitzuak hondoa jo zuen. Esaterako, enpresak erabaki zuen ura tratatzeko 47 guneetatik 42 geldiaraztea, energia, ura edangarri bihurtzeko produktu kimikoak eta gainerakoak aurreztearren. Kutsadura arazo larriak izan zituzten, eta horrek eztanda soziala eragin zuen. Horren ondorioz, Gobernuak sekulako presioak jasan behar izan zituen, eta enpresari esan zion inbertsio batzuk egin behar zituela edo, bestela, kontratua eten beharko zuela. Enpresak alde egitea erabaki zuen. 

Eta nola atera zineten ataka horretatik? 

Gobernadoreak eragile sozialei deitu zien, langileei, kontsumitzaileei, alderdi politikoei eta abarri. Langileok proposamen bat egin genuen, gure erantzukizun sozialaz jabeturik, eta enpresaren ardura hartu genuen, baina alde guztien arteko akordio bat izenpetu ondoren, langileok eta kontsumitzaileek ez ezik, gainerakoek ere euren erantzukizuna har zezaten. Erakunde bat sortu genuen, langile guztiak hartzen dituena, eta kontsumitzaileak dira enpresaren kontrolerako tresna. Enpresa barruan daude, bulego bat daukate han, eta informazio guztia eskura daukate. Gobernuak, bere aldetik, zerbitzuaren gardentasuna eta kalitatea bermatu behar du, ezin dio erantzukizunari ihes egin. 

Zein da eredu horren funtzionamenduaren balantzea? 

Hiru urtean aritu gara funtzionamendu eredu horrekin, eta enpresak marka historiko guztiak hautsi ditu, pribatizazioaren ostekoak eta aurrekoak ere bai. Langileak, kontsumitzaileak eta Gobernua elkarrekin ari gara lanean. Hori da gure esperientzia. Ez dakigu beste zenbait lekutan baliagarria den, baina gurean ondo funtzionatu du. 

Bestelako esperientziak egon dira Argentinako beste herrialderen batzuetan? 

Tucumanen, esaterako, ur zerbitzua Estatuaren eskuetan dago, jendeak Frantziako Vivendi enpresa bota egin zuelako. Izan ere, Tucumanen zerbitzua oso txarra zen, eta jendeak ur botilak erosi behar izaten zituen. Baina egoerak gainezka egin zuen, eta herritarrek hilabetean erabilitako botila huts guztiak bildu eta gobernadorearen etxearen aurrean Eiffel dorrearen moduko bat eraiki zuten, gobernadoreak Frantziako enpresa horrekin zituen konpromisoak salatzeko. Jakina, azkenean Vivendik kontzesioa galdu zuen eta nazioarteko epaitegietara jo zuen. Santa Fen ere herritarrak antolatu dira eta sekulako presioa egiten ari dira Suez Frantziako enpresa handik botatzeko. Hor Gobernuaren kontraesanak agerian gelditzen dira: alde batetik, Suez salatzen du publikoki, eta beste aldetik gelditzeko eskatzen dio. 

Euskal Herriko enpresa bat ere, Bilboko Ur Partzuergoari lotutako Aguas de Bilbao, ibili zen Argentinan pribatizazio prozesua gertatu zenean. Zein izan da enpresa horren jarrera? 

Euskal Herritik kritikatu egiten dute enpresa publiko bat beste herrialde batzuetara joatea negozio bila, Gas de France edo Electricite de France enpresek egin dutenaren ildotik, eta ni bat nator kritika horiekin. Enpresa horiek gure herrialdeetan sartzen dira oso egoera berezietan, haien sorlekuetan topatzen ez dituzten egoeretan, alegia. Kontratu onuragarriak lortzen dituzte, etekin handiak bilatzen dituzte eta haien enpresen interesen alde egiten dute. Dena dela, esan behar da enpresa guztiek nazioarteko epaitegietara jo dutela kalte-ordain eske, inbertsioak babesten dituzten itunak baliatuta, eta Aguas de Bilbao izan da horrelakorik egin ez duen bakarra. Horrek ez du aurrekoa justifikatzen, baina gainerako guztiek egin dute eta haiek ez, eta hori esan beharra dago. 

Munduko Merkataritza Erakundeak laster egingo duen bilera dela-eta, zein izango da zuen eskakizun nagusia? 

Guk gauza bakarra eskatzen dugu: uraren gaia zerbitzuen komertzioaren akordio nagusitik kentzea. Nazioarteko eragileek jesarri behar dute, eta denen artean erabaki zer egin, ura ahalik eta jende gehienengana iritsi dadin, ahalik eta kosturik merkeenean, ura ez baita salerosketarako gaia. Lotsagarria da pentsatzea egunero 28.000 pertsona hiltzen direla urik ez dutelako edo ur kutsatua edaten dutelako. Eta irtenbidea ez da gaia multinazionalen esku uztea, haien asmoa, ahalik eta inbertsiorik txikiena eginda, ahalik eta etekinik handiena ateratzea baita. Beste eredu batzuk behar ditugu. 

